
Shri VishnustavarAjah

શ્રીવિષ્ણુસ્તવરાજઃ

શ્રી ગણેશાય નમઃ ।
પદ્મોવાચ ।
યોગેન સિદ્ધવિબુધૈઃ પરિભાવ્યમાનં લક્ષ્મ્યાલયં તુલસિકાચિતભક્તભૃઙ્ગમ્  ।
પ્રોત્તુઙ્ગરક્તનખરાઙ્ગુલિપત્રચિત્રં   ગઙ્ગારસં  હરિપદામ્બુજમાશ્રયેઽહમ્॥ ૧॥
ગુમ્ફન્મણિપ્રચયઘટ્ટિતરાજહંસસિઞ્જત્સુનૂપુરયુતં પદપદ્મવૃન્દમ્ ।
પીતામ્બરાઞ્ચલવિલોલચલત્પતાકં સ્વર્ણત્રિવક્રવલયં ચ હરેઃ સ્મરામિ॥ ૨॥
જંઘે સુર્પણગલનીલમણિપ્રવૃદ્ધશોભાસ્પદારુણમણિદ્યુતિચઞ્ચુમધ્યે ।
આરક્તપાદતલલમ્બનશોભમાને લોકેક્ષણોત્સવકરે ચ હરેઃ સ્મરામિ॥ ૩॥
તે જાનુની મખપતેર્ભુજમૂલસઙ્ગરઙ્ગોત્સવાવૃતતડિદ્વસને   વિચિત્રે ।
ચઞ્ચત્પતત્રિમુખનિર્ગતસામગીતવિસ્તારિતાત્મયશસી ચ હરેઃ સ્મરામિ॥ ૪॥
વિષ્ણોઃ કટિં  વિધિકૃતાન્તમનોજભૂમિં  જીવાણ્ડકોશગણસઙ્ગદુકૂલમધ્યામ્  ।
નાનાગુણપ્રકૃતિપીતવિચિત્રવસ્ત્રાં  ધ્યાયે નિબદ્ધવસનાં ખગપૃષ્ઠસંસ્થામ્॥ ૫॥
શાન્તોદરં ભગવતસ્ત્રિવલિપ્રકાશમાવર્તનાભિવિકસદ્વિધિજન્મપદ્મમ્ ।
નાડીનદીગણરસોત્થસિતાન્ત્રસિન્ધું ધ્યાયેઽણ્ડકોશનિલયં તનુલોમરેખમ્॥ ૬॥
વક્ષઃ પયોધિતનયાકુચકુઙ્કુમેન  હારેણ કૌસ્તુભમણિપ્રભયા વિભાતમ્ ।
શ્રીવત્સલક્ષ્મ હરિચન્દનજપ્રસૂનમાલોચિતં ભગવતઃ સુભગં સ્મરામિ॥ ૭॥
બાહૂ સુવેષસદનૌ વલયાઙ્ગદાદિશોભાસ્પદૌ  દુરિતદૈત્યવિનાશદક્ષૌ ।
તૌ દક્ષિણૌ ભગવતશ્ચ ગદાસુનાભતેજોર્જિતૌ   સુલલિતૌ મનસા સ્મરામિ॥ ૮॥
વામૌ ભુજૌ મુરરિપોર્ધૃતપદ્મશઙ્ખૌ શ્યામૌ કરીન્દ્રકરવન્મણિભૂષણાઢ્યૌ ।
રક્તાઙ્ગુલિપ્રચયચુમ્બિતજાનુમધ્યૌ  પદ્માલયાપ્રિયકરૌ રુચિરૌ સ્મરામિ॥ ૯॥
કણ્ઠં મૃણાલમમલં મુખપઙ્કજસ્ય લેખાત્રયેણ વનમાલિકયા નિવીતમ્ ।
કિંવા   વિમુક્તિવશમન્ત્રકસત્ફલસ્ય વૃન્તં ચિરં ભગવતઃ સુભગં સ્મરામિ॥ ૧૦॥

વક્ત્રામ્બુજં દશનહાસવિકાસરમ્યં રક્તાધરૌષ્ઠવરકોમલવાક્સુધાઢ્યમ ।
સન્માનસોદ્ભવચલેક્ષણપત્રચિત્રં લોકાભિરામમમલં ચ હરેઃ સ્મરામિ॥ ૧૧॥
સૂરાત્મજાવસથગન્ધમિદં સુનાસં ભ્રૂપલ્લવં સ્થિતિલયોદયકર્મદક્ષમ્ ।
કામોત્સવં ચ કમલાહૃદયપ્રકાશં સઞ્ચિન્તયામિ હરિવક્ત્રવિલાસદક્ષમ્॥ ૧૨॥
કર્ણૌ લસન્મકરકુણ્ડલગન્ધલોલૌ નાનાદિશાં ચ નભસશ્ચ વિકાસગેહમ્ ।
લોલાલકપ્રચયચુમ્બનકુઞ્ચિતાગ્રૌ લગ્નૌ હરેર્મણિકિરીટતટે સ્મરામિ॥ ૧૩॥
ભાલં વિચિત્રતિલકં પ્રિયચારુગન્ધગોરોચનારચનયા લલનાક્ષિસખ્યમ્ ।
બ્રહ્મૈકધામમણિકાન્તકિરીટજુષ્ટં  ધ્યાયે મનોનયનહારકમીશ્વરસ્ય॥ ૧૪॥
શ્રીવાસુદેવચિકુરં કુટિલં  નિબદ્ધં નાનાસુગન્ધિકુસુમૈઃ સ્વજનાદરેણ ।
દીર્ઘં રમાહૃદયગાશમનં ધુનન્તં ધ્યાયેઽમ્બુવાહરુચિરં હૃદયાબ્જમધ્યે॥ ૧૫॥
મેઘાકારં સોમસૂર્યપ્રકાશં સુભ્રૂન્નાસં શક્રચાપૈકમાનમ્ ।
લોકાતીતં પુણ્ડરીકાયતાક્ષં વિદ્યુચ્ચૈલં ચાશ્રયેઽહં ત્વપૂર્વમ્॥ ૧૬॥
દીનં હીનં સેવયા દૈવગત્યા પાપૈસ્તાપૈઃ પૂરિતં મે શરીરમ્ ।
લોભાક્રાન્તં શોકમોહાદિવિદ્ધં કૃપાદૃષ્ટ્યા પાહિ માં વાસુદેવ॥ ૧૭॥
યે ભક્ત્યાઽદ્યાં ધ્યાયમાનાં મનોજ્ઞાં વ્યક્તિં  વિષ્ણોઃ ષોડશશ્લોકપુષ્પૈઃ ।
સ્તુત્વા નત્વા પૂજયિત્વા વિધિજ્ઞાઃ શુદ્ધા મુક્તા બ્રહ્મસૌખ્યં પ્રયાન્તિ॥ ૧૮॥
પદ્મેરિતમિદં પુણ્યં શિવેન પરિભાષિતમ્ ।
ધન્યં યશસ્યમાયુષ્યં સ્વર્ગ્યં સ્વસ્ત્યયનં પરમ્॥ ૧૯॥
પઠન્તિ યે મહાભાગાસ્તે મુચ્યન્તેઽહસોઽખિલાત્ ।
ધર્માર્થકામમોક્ષાણાં પરત્રેહ ફલપ્રદમ્॥ ૨૦॥
। ઇતિ શ્રીકલ્કિપુરાણેઽનુભાગવતે ભવિષ્યે પદ્માપ્રોક્તો વિષ્ણુસ્તવરાજઃ સમ્પૂર્ણમ્।

